
FUGLAFJØRÐUR

Varma
kelda

Vilmund Jacobsen

Tað er Ólavur Larsen, leiðari í 
Mentanarhúsinum í Fuglafirði, 
sum vegna Fuglafjarðar kommu­
nu samskipar skránna fyri varma­
keldu. Hetta er triðju ferð, at 
hann hevur hetta sum part av síni 
uppgávu, og hetta er eisini við í 

starvsheitinum hjá honum sum 
leiðari av Mentanarhúsinum.

Hann heldur, at tað aftur í ár 
hevur eydnast teimum at leggja 
eina - ikki so rúgvusmikla - men 
áhugaverda skrá fyri varmakeldu­
stevnu.

- Tað er soleiðis, at FM-kapp­
róðurin telur við á varmakeldu 

annað hvørt ár, og í ár átti eystan­
stevnan í Runavík kappróðurin.

Ólavur Larsen vísir á, at tá FM-
róður ikki er á skránni, verður eitt 
sindur minni gjørt burtur úr.

- Tá er skráin fyri varmakeldu 
ikki líka rúgvusmikil, men kortini 
hava vit lagt dent á, at ymiskt 
áhugavert og forvitnisligt er í 

skránni. Soleiðis er eisini í ár, nú 
varmakeldustevna verður um viku­
skiftið.

Samskiparin vísir á, at seinastu 
árini hevur Fuglafjørður eisini havt 
mentanardagar í september, og her 
verður skipað soleiðis fyri, at tá 
varmakeldustevnan er minni, tí 
eingin FM-róður er, verður so mikið 

meira gjørt burtur úr mentanar­
døgunum - og øvut.

- Í ár verður tí nógv gjørt burtur 
úr mentanardøgunum, sum verða í 
Fuglafirði, leggur hann aftrat.

Vegna Fuglafjarðar kommunu 
bjóðar Ólavur Larsen øllum hjarta­
liga vælkomnum til Fuglafjarðar á 
varmakeldu.

- Vit plaga at skipa so fyri, at tá FM-róðurin ikki telur við á varmakeldustevnu, gera 
vit eitt sindur minni burturúr. Skráin er ikki so rúgvusmikil, men tað eru áhugaverd 
ting, sum eru á skránni - eisini hesaferð, sigur Ólavur Larsen, samskipari

Ólavur samskipar varmakeldu
Ólavur Larsen, sum er 

leiðari í Mentanarhúsinum í 
Fuglafirði, er eisini samskipari 

av varmakeldustevnu, sum 
verður um vikuskiftið


